
ОҚЫРМАНҒА 

 

Ұсынылып отырған көрсеткіш «Парасат», «Барыс» ордендерінің, 

халықаралық «Алаш әдеби сыйлығы», «Қазақстан Республикасына еңбегі 

сіңген қайраткері» атақтарының иегері,  Сарыағаш ауданының Құрметті 

азаматы, көрнекті ақын, журналист, қоғам қайраткері Ханбибі 

Есенқарақызына арналған. Оның оқырман қауымға таныс «Қанат қақты», 

«Бұлтсыз аспан», Жұлдызым», «Жангүлім», «Жан айқайы», «Махаббат 

мәңгілік», «Жыр кітабы», «Сыр кітабы», «Шындыққа қарай жүздім мен» 

атты кітаптары бар. 1920–1922 жылдары сегіз нөмірі ғана шығып, кейін 

жабылып қалған «Шолпан» әдеби-саяси журналын Өзбекстандағы 

мұрағаттан алып, оны араб графикасы негізіндегі төте жазудан кириллицаға 

аудартып, кітап етіп шығарған.  Сонымен қатар ол өткен ғасырдың басында 

Ташкент қаласында шығып тұрған «Ақ жол» газетінің 1920–1926 жылдары 

аралығындағы 613 нөмірін Ташкент, Мәскеу, Орынбор, Санк-Петербург және 

Алматының  архиві мен кітап палатасы, мемлекеттік мұражай, орталық 

кітапхана мен тіл академиясының архивтерінен іздеп, 25 томдық кітап етіп 

шығарған. 

Ұсыныстық көрсеткішке ақынның өмірі мен шығармашылық қызметін 

сипаттайтын материалдар, оның еңбектері және ол туралы әдебиеттер 

енгізіліп отыр. Көрсеткіште өлеңдері, мақалалары хронологиялық тәртіппен 

орналасқан. Сонымен қатар, ақынның қанатты сөздері мен замандастарының 

ол туралы айтқан лебіздері берілген. 

Ұсыныстық көрсеткішті құрастыруда Күләш Байсейітова атындағы 

Қазақ Ұлттық өнер университетінің кітапхана қоры, ҚР ұлттық академиялық 

кітапхана қоры және интернет материалдары пайдаланылды. 

 

 

 

 

 

 

 

 

 

 

 

 

 



 

 

ХАН АПАНЫҢ ҚАЗЫНАСЫ 

 
Ханбибі Есенқарақызының поэзия есігін ақын қыз болып имене аттап, ақын 

апа, Хан апа атанғанға дейінгі аралықтағы күндерін түндерге, айларын жылдарға 

ұластырған ұзақ жылғы тынымсыз еңбегінің жемісі. 

Ханбибі Есенқарақызының шығармашылық лабароториясы, ақындық тұлғасы 

жөнінде Әбіш Кекілбаев ағамыздан бастап, қаншама ақын-жазушы, әдебиеттанушы 

ғалымдар жүрекжарды пікірлерін айтып, баспа беттерінде жарыққа шығарды. 

Ханбибі Есенқарақызы поэзиямен қатар повесть, әңгіме, эссе жазумен де 

танымал.  

Оның халқымыздың танымал азаматтары: Б.Момышұлы, Қ.Қайсенов сынды 

Халық Қаһармандары, Ә.Нұршайықов, Ә.Кекілбаев, С.Шаймерденов, 

Ф.Оңғарсыновадай  қайталанбас қалам иелері, Ресейдің Кемеров облысының 

губернаторы болған А.Төлеев, әйгілі  өзбек қаламгері Саид Ахмад, қара дауыл 

атанған Қ.Сарыбаев, халық ақыны Ә.Қалыбекова жайлы эсселері аталған 

тұлғалардың ішкі жан-дүниесін, адамдық қасиеттерін айқын көрсетеді. 

Адам жүрегінің айнасы болып саналатын сұхбаттарында да Ханбибі 

Есенқарақызы өзінің ақындық-адамдық кредосынан бір сәтке де айнымайды. 

«Ханбибі Есенқарақызы – әлдеқашан қазақ әдебиетіндегі өз орнын ойып 

алып, жеке өз әлемін түзген ақын». Бұл белгілі сыншы Бақыт Сарбалаұлының Хан 

апамыздың ақындық өнеріне, өлеңіне берген бағасы. 

Қайраткер ақынның ерекше тоқталып өтетін, келешекте тиянақты зерттеуді 

қажет ететін еңбегі – Алаш ардақтыларына, тарихтың тасасында қалып қойған 

қайраткер тұлғалардың мұрасын жарыққа шығаруға бағытталған еңбектері. Осы 

ретте ақынның Алаш ардақтыларының бастамасымен (С.Қожанов, Ж.Аймауытов, 

И.Тоқтыбай, т.б.) Ташкентте 1920-1926 жылдары жарық көрген «Ақжол» газетінің 

25 томдығын әзірлегенін, (10 томдығы кітап болып шықты), сондай-ақ 1922-1923 

жылдары жарық көрген «Шолпан» журналының барлық санын (сегіз нөмірі) кітап 

етіп шығарғандығын еске сала кеткен жөн. 

Қаламгердің проза жанрындағы «Ауылды аңсағанда», «Ақ патшам еді 

анашым», «Жібек», «Талант тағдыры», «Көмбе», «Күнгей мен көлеңке» деп 

аталатын әңгімелері мен повестері жарық көрген. Дәл осы тұста Ханбибі 

Есенқарақызының қара сөздің де хас шебері екендігіне қайран қаласыз. Қаламгер 

М.Байғұт ағамыздың сөзімен айтсақ, Хан апамыз проза жанрында да «стиліне адал, 

ізденімпаздығына берік». 

Ол өткен күндердің айнасы болып саналатын күнделіктер мен хаттар жазды. 

Ақын күнделігінде: «Мені жеңсе – дұшпандарым жеңбейді, жылдар жеңеді. 

Дұшпандарым «біз жеңдік» деп ойлайды. Бірақ заман оларға жаңа дұшпандар 

әзірлейді. Ол – халық. Халықты ешкім жеңе алмайды. Мен сол халықтың бір 

мүшесімін» деп жазған екен. Біз ақынның шығармашылығына үңіле отырып, Хан 

қызындай Ханбибі Есенқарақызы жылдардың тасасында қалып қоятын көптің бірі 

емес, сондықтан да ол уақыттың тар шеңберіне берілмейтін, жылдарға жеңілмейтін 

қайраткер ақын деп танимыз. 

 

 

Анар ЖАППАРҚҰЛОВА, 

ақын, филология ғылымдарының кандидаты



 

 

ЖУРНАЛИСТ, АҚЫН ХАНБИБІ ЕСЕНҚАРАҚЫЗЫНЫҢ 

ӨМІРІ МЕН ҚЫЗМЕТІНІҢ НЕГІЗГІ КЕЗЕҢДЕРІ 

 

Ханбибі Есенқарақызы 1949 жылы Оңтүстік Қазақстан облысы, 

Сарыағаш ауданында дүниеге келді. 

 

1972. Шымкент педагогикалық институтының филология факультетін      

сырттай тамамдаған. 

1972. Макаренко атындағы мектепте мұғалім. 

1971-1976. Сарыағаш ауданы «Қызыл ту» газетінің қызметкері. 

1976-1980. Облыстық телерадио комитетінде редактор. 

1980-1987. Халық шығармашылық облыстық орталығында бас маман. 

1987. Облыстық «Қайырымдылық» қорының төрайымы. 

1989-1992. Облыстық «Қазақ тілі» қоғамының төрайымы. 

1992-1994. Облыстық мәдениет басқармасының бастығы. 

1994-2003. Ш.Қалдаяқов атындағы облыстық филармонияның директоры.  

2003. Қазақстан Жазушылар одағы басқармасының мүшесі. 

2003-2017. Облыстық саяси қуғынсүргін құрбандары мұражайының 

директоры.  

 

 

Дипломдар, алғыс хаттар, марапаттар 

 

 Оңтүстік Қазақстан облысы әкімі және облыстық мәслихатының, Ақмола 

облысы, Астана, Шымкент қалалық әкімдерінің алғыс хаты; 

 М.Әуезов бейнесі бар ЮНЕСКО, «Астана қаласына 10 жыл» медалі 

(2008); 

 Түркістанның 1500 жылдығына арналған медалі,  

 Тәуелсіздіктің 10 жылдығына арналған медалі; 

 Гумилев атындағы Еуразия университеті медальдары,  

 Сарыағаш ауданының Құрметті азаматы;  

 «Парасат» ордені (2008); 

 « Қазақстанның еңбек сіңірген қайраткері» атағы; 

 III дәрежелі «Барыс» ордені (2023).  

 

 

 

 



 

 

ХАНБИБІ ЕСЕНҚАРАҚЫЗЫНЫҢ                                                            

ҚАНАТТЫ СӨЗДЕРІ 

 
 

 

Ақын-жазушылардың рухы жығылуы – халықтың 

рухының жығылуы. 

 

   

 

Ақындық – Алла тағаланың тартқан сыйы, табиғаттың берген ерекшелігі. 

 

  

Ақындық қасиет – бір Алладан. Оны дамыту-дамытпау адамына байланысты. 

Шын ақын бойына дарыған қасиетін халқына қайтып беруге міндетті. 

 

  

 

Қазақта жалғыз шаңырақ бар, ол – Қазақстан! Оңтүстік - өз үйіміз. 

 

  

 

Халық барда поэзия жасай береді. Ақындар – халықтың барометрі.  

Поэзия халық үшін жазылады. Ал, халық оқымаса, ол – поэзия – жетім 

поэзия. 

  

 

Әйел – қашан да нәзіктік пен әдемілік символы ғой. Олар қазақ әйеліне  

тән иба мен нәзіктікті жоғалтпаса екен. 

 

  

Әйел қызметкер де, қайраткер де болуға міндетті шығар. Алайда, ең алдымен 

ана болуы тиіс. 

 

  

 

Ақындық – адамның бойына табиғат сыйлаған қасиет. Ақындық – менің туа 

біткен талантым деп ойлаймын. 

  

 

Ақынның жазушыдан айырмашылығы сол, ол шабыты келген сәтте төгіп-

төгіп жазады да, прозашылар сияқты ұзақ сарылып отырмайды. 

 

  



 

 

Өлең көңіл-күйден туады. Көңіл-күйің шарықтап, не төмендеген кезде, дәл 

сондай жыр келеді дүниеге. Жақсы өлең жазсам – жадыраймын. 

 

  

Талант деп өнері мен ақылын қоса іске асыра алатындарды айтамыз. 

 

  

Қаламгерлер мен өнер адамдары – халық айнасы. 

 

  

Көңіл тазалығы мен адалдық – нағыз мәдениетті жанға тән қасиет. 

 

  

Мен біздің қазақ халқын – Ұлы халық деймін. Ұлылық адам санының көптігі 

үшін берілмесе керек. Оның қажыр-қайратына, төзімділігіне, ілім-біліміне 

тән болуға тиіс. Қазақ қазақ болғалы қаншалық қанқұйлы соғысты, қуғын-

сүргінді, ашаршылықты басынан кешірді. Өспесе өшкен жоқ. Сүрінсе де 

жығылған жоқ. Талай-талай зілмауыр табандарда тапталса да, өлдім деген 

жоқ. 

  

Мәдениеті жоқ ел – әскері жоқ патшамен тең. Мәдениеті жоқ елдің қазынасы 

азайып, қайыршысы көбейері менсіз де мәлім. 

 

  

Ұлттық салт-дәстүрімізді, әдет-ғұрпымызды, мәдениетімізді ұрпақтан-

ұрпаққа жеткізетін – әдебиет, өнер адамдары. 

 

  

Өмір – күрес. Мен сол өмірдегі «майданның белгісіз сардарымын, жеңуге де, 

жеңілуге де дайынмын». Адамзат сезім патшалығын сол қалпында сақтап 

қалу үшін күреседі. Мен туралы «күрес үшін жаралған жан» дегенді жиі 

естимін. 

 

  

Өнер – киелі нәрсе. Оның құлы болған кісі ешкімге бағынбайды. 

 

  

Атақ та, награда да талантыңа талант қоспайды. 

 

  

Менің мінезім – менің қаруым ол мені қорғайды. 

 

  



 

 

Көңілсіз байдан қоңылтақ етік жылы. 

 

  

Ақылды өзгенің қателігінен сабақ алады, ақымақ – өз қателігінен. 

 

  

Сен еріңе қарасаң, ерің елге қараса. 

 

  

Жаман еркек – бақырауық текедей. 

 

  

Қиналып жазған жырларым – мәпелеп өсірген қыздарым сияқты. Қыздарым 

да, жырларым да мені тастап кетеді. 

 

  

«Балаларым есейіп кетті» деген сөзді естігенімде, қайғысының қалыңдай 

түскенін елестетем. 

 

  

Менің өмірім – дауыстағы мұң, әндегі ойнақылық сияқты, ойнақы әнді 

мұңды дауыспен салып көріңізші! 

 

  

Екіжүзді адамның үшінші жүзін де көріп тұрам. 

 

  

Әйелін жетелеген ер – өмірдің гүлі. 

Еркегін жетелеген әйел – тағдырдың құлы. 

 

  

Кісінің кісілігі түсінде емес – ісінде. 

 

  

Қызғаншақ әйел – күйеуін қимайды,  

Қызғаншақ еркек кең дүниеге сыймайды. 

 

  

Қызғаныш – қызыл пышақ, өзіне тимей, өзгені жаралайды. 

 

  

 

Жүйрік атты қамшыласаң – желеді, 

Шабан атты қамшыласаң – тебеді. 



 

 

  

Жақсыға жақсылық жасасаң – таң болып атасың, 

Жаманға жақсылық жасасаң – балшыққа батасың. 

 

  

Жақсыға ас берсең – сыйыңды ел көреді, 

Жаманға ас берсең – ыдысыңды төңкереді. 

 

  

Қасиетсіз ерден қасіретті көк артық. 

 

  

Жарың жаман болса – алимент есігіңді қағар. 

 

  

Жаман еркек – жарты жүк.  

 

        

Тегін берсе де, тегі нашардан зат алма. 

 

  

Теңізді тайыз дейтіндер,арыққа да түсе алмайды. 

 

  

Сүйкімсізбен табақтас болсаң – түйіліп өлесің, 

Жаманмен тағдырлас болсаң – күйініп өлесің. 

 

  

Жаманды өлген соң жақсы дейміз. 

 

  

Парламент – халықтың айнасы, халықтың өкілі. 

 

  

Ақындар – халықтың барометрі. 

 

  

Халық барда поэзия жасай береді. 

 

  

Махаббат өлмейді, мәңгі жасайды. 

 

  

Көңілдей ыстық – Оңтүстік. 



 

 

  

Ақындық – Алла тағаланың тартқан сыйы, табиғаттың берген ерекшелігі.  

 

  

Поэзияға тән ең керекті қасиет – болашақты болжай білуі. 

 

  

Ғасырға жетпейтін қысқа мерзімде қазақ қарпі үш түрлі өзгеріске енгені 

мәлім. Тарихымызды қитұрқы саясатпен бүркеп тастаған. Атасы оқыған 

әріпті немересі танымайтыны қандай сұмдық?! Сол қателікті біздің 

жөндеуіміз – болашақ алдындағы аманатқа адалдығымыз, көне тарихтың 

көбесін сөккендігіміз болар, бәлкім. 

 

  

Тек жақсы адамдармен табыстырған Тәңіріме тәубе айтамын. 

 

  

Әдебиеттің қамын емес, өзінің жейтін нанын ойлайтын заман болып тұр ғой 

қазір... 

 

  

Кек – жүзіңді сарғайтады, жаныңды қартайтады. Ұшқын ұлғайса өртке, 

уайым ұлғайса дертке айналады. 

 

  

15 миллионнан астам халқы бар, жер асты, жер үсті байлығы асып-тасып 

жатқан «Алып Қазақстанға» бес-алты жүз жазушыны қолдау не тұрады?! Біз 

өз үкіметімізге «ат басындай алтынды алтын табаққа  салып сыйла» 

демейміз, маңдай тер, табан ақымен келетін еңбегіміздің өтемін ғана талап 

етеміз ғой. 

 

  
Мәртебелі қажылықты  аяқасты етпеуді, оны ішкі тазалықсыз барғанмен 

барып, келгенмен келетін туризмнің саласына айналдырудан қашқанымыз 

ләзім-ау. Қажылықты туризммен шатастырып алғандаймыз. 

 

  
Ақын туғанда ақын болып жаратылады. Ол бір Алладан келетін пәрмен. 

 

  
Адами болмыс – тектен болса, азаматтың көзқарасы жүре қалыптасатыны 

заңдылық. 

 

Ақын адамдардың шаттығы – өлеңі. 



 

 

ХАНБИБІ ЕСЕНҚАРАҚЫЗЫ ТУРАЛЫ ЗАМАНДАСТАР ЛЕБІЗІ 

 

 

 
Темірбек Медетбек, 
халық жазушысы, ақын,  

Мемлекеттік сыйлықтың иегері, қоғам қайраткері 

 

Сөз жоқ, Ханбибі-сой ақындарымыздың бірі, үлкен ақындарымыздың 

бірі. Ханбибі-арбасудың ақыны. Ханбибі-бал мен удың, қайғы мен 

қуаныштың, жамандық пен жақсылықтың, биік пен төменнің, жасық пен 

батырдың бір-бірімен ұстасатын, қилы кезеңдердің қатерлі сәтіндегі 

құбылыстарды ұстап алатын, мұз бен шуақтың ортасында жүретін, бір жағы 

мұп-мұздай, бір жағы жып-жылы болып тұратын қуатты ақын. 

 
 

Көпен Әмірбек, 
журналист, сықақшы, Қазақстанның қоғам қайраткері 

 

Ханекең Қаратауда өсті. Алатауды аңсады. Ақтау – атажұрты. Осынау 

киелі үш таудың қасиетін бойына сіңірген қыз. 

 

Дулат Исабеков 
Жазушы, драматург,  

ҚР Мемлекеттік сыйлығының иегері 

 

Ханбибі – оңтүстік өңірінің ғана ақыны емес, түркі тілді ұлттарға 

белгілі, әсіресе, өзбек, қырғыз бауырларымызға танымал, тонның ішкі 

бауындай жақын тартатын ақын. 
 

Әмзе Қалмырзаұлы,  
ақын, Қазақстан Жазушылар Одағының мүшесі 

Ханбибі Есенқарақызы қазақ поэзиясындағы санаулы ақын қыздардың 

алдыңғы қатарында келеді. 



 

 

 
Қалдыбек Сейданов 

жазушы, әдебиет зерттеушісі, сыншы, ғалым 

 

Әдебиет майданына 70-жылдың орта шенінде балауса да балғын 

жырларымен келген Ханбибі Есенқарақызы бүгінде өзіндік үні мен әуені бар, 

кең тынысты кемел ақын екенін әр тұста байқатып, оқырманды үйіре түсуде. 

 

Серік Тұрғынбекұлы  
ақын, Қазақстанның еңбек сіңірген қайраткері 

 халықаралық «Алаш» әдеби сыйлығының лауреаты, 

Парасат орденінің иегері 

 

Ханбибі – қай уақытта да өзінің уақытына үн қоса білген адам. әсіресе, 

соңғы кездері жазып жүргендері – бүгінгі күннің қадір-қасиетін, қасірет-

мұңын жырлайтын, күйлі де мұңлы һәм сырлы өлеңдер. 

 
 

Исраил Сапарбай 
халық жазушысы, ақын,  

драматург, аудармашы, сазгер 

Ол ақын ғой, періште ғой ендеше, 

Сенбегендер өзі білсін сенбесе. 

Адамға да, Аллаға да аян ғой, 

Өмір сүре алмайтыны пендеше... 

 

 
Қаныбек Сарыбаев,  

ақын 

 

Ханбибіні ел іздеп жүріп оқиды. Азаматтығы асқақ ақын 

қарындасымның поэзиясы қазақпен бірге мәңгі жасай беретініне кәміл 

сенемін. Классикалық өлеңдердің шығармагері Ханбибі Есенқарақызы – 

қазіргі поэзиямыздың бет-ажары десем, қателеспеймін. 

 

 
 



 

 

Әбілда Тәжібаев 
Мемлекеттік сыйлықтың лауреаты, 

Халық жазушысы 
Ханбибі «Найзағайлы түн» деген өлеңінен : 

 

«Дірілдетіп, дүбірлетіп көк белді, 

Нөсер алып келе жатты көктемді. 

Ару аспан асығыстау көктейді 

Алтын жіппен жыртық қара шекпенді»,  - деп бастапты. Адал шыным, мен 

осы өлеңді өзім жазбағаныма өкіндім. Бір шумақ өлеңде қанша эпикалық 

қуат, көркем сурет бар. Алтын жіппен жыртық бұлттарды көктеу – табиғат 

құдіретінің, табиғаты қуатты ақынның ғана қолынан келеді ... 

 

 
Фариза Оңғарсынова 

Қазақстанның Мемлекеттік сыйлығының лауреаты,  

Халық жазушысы, қоғам қайраткері 

 

Қазақ жыры кіріспесі Бұқар жыраудан басталатын үлкен бір том болса, 

Ханбибінің ақындық творчествосы сол алтын әріпті томның айшықты бір 

беті деуге әбден болады. 

 

 
Қалижан Бекхожин  

Қазақстан Мемлекеттік сыйлығының лауреаты,  

Халық жазушысы 

 

Ханбибі жырлары өз құрбыларының қазіргі дарқан, өжет қыздарымыздың 

махаббат сырын, еркін сезімін, қиял арманын батыл меңзейді. 

 
 

Мұхтар Шаханов, 
Халық жазушысы,  

Түркі әлемі халықаралық сыйлығының лауреаты 

 

Ханбибі – ерекше дарын иесі. Не айтса да жүрегімен айтады. Өзін туған 

халықтың жайсаң, жомарт, қайсар табиғатын бойына жинамаған адамнан 

үлкен ақын шықпайды. Ханбибіде халық байлығын игеруге деген іңкәрлік 

бар. Осы іңкәрлігі суымаса, бұл қыз өте алысқа баруы тиіс. 

 

 



 

 

Төлеген Айбергенов 
Ақын, Қазақстан Ленин комсомолы  

сыйлығының лауреаты 
 

Сен шыққан биік жоқ әлі, 

Сен шықпақ биік жоғары. 

Қайралмай жатқан жас талант 

Қиып түссем деп соғады. 

 
Мариям Хакімжанова, 

Қазақстанның халық жазушысы 
 

Ханбибі Есенқараева – талантты ақын, адал дос, мейірімді ана. Осының бәрі 

оның адамгершілік қасиетіне жарасып, үндесіп тұрады. 

 

 
Қайрат Жұмағалиев 

Ақын. Қазақстан Жазушылар одағының мүшесі 

 

Ханбибі – шын мәнінде талантты, нағыз ақын. Оның кейбір өлеңдері 

хрестоматиялық өлең. Заман ағымын, қоғамдағы болып жатқан 

құбылыстарды тартынбай, жалтақтамай жазады. 

 

«Той болады, дүрілдеп, той болады, 

Киіз үйге толтырып айналаны 

Сол ауылдың баласы батыл сөйлеп, 

Сол рудың ақыны бәйге алады. 

Өтірікке шындықты ұрғызады, 

Көңіліңді көп жайға бұрғызады. 

Дай-дай болып бөлінген рушылдар 

Бір ауылға үш мешіт тұрғызады». Бұл да таныс факті! Ендеше ақын өлеңін 

оқиық!
 

Әбіш Кекілбай, 
Мемлекеттік сыйлықтың лауреаты,  

Халық жазушысы, қоғам қайраткері 

 

Біздің поэзия жақсы ақындар мен жақсы өлеңдерге ешқашан кенде 

болып көрген жоқ. Қазір де солай. Жігіттерімізді былай қойғанда, балауса 

қарындастарымыз Гүлнәр Салықбаева, Ханбибі Есенқараевалардың 

лирикасы мені қатты тебірентеді.... 



 

 

 

Әділхан Сұлтанбеков 
еңбек ардагері 

 

Ханбибі «Бір атаның баласы» болудан асқақтап, барша елдің қызына 

айналып кеткелі қашан... 

 

 
Әбілда Аймақ,  

ақын 

 

Тәуелсіз еліміздің ақыны Ханбибі Есенқарақызының поэзиясы өзінің 

өткірлігімен, лиризмге толы нәзіктігімен, астарлы ойымен, философиясымен 

құнды. 

 

        Ханбибі Есенқарақызы өмірде де, өлеңде де бірдей. Өмірдегі өткірлігі 

оның жырларына өзгеше мағына беріп, ерекше әрлендіріп тұрады. Өмірде 

өлеңі бір бөлек, өзі бір бөлек ақындар да бар. Шын ақын олай ете алмайды. 

Ендеше Ханбибі нағыз поэзияның үлкен өкілі. 

БАСЫЛЫМ БЕТТЕРІНЕН 

 

 

Есті жазған естелік жақсы 

 

Естелік көп айтылады, бірақ қағазға түсіру – әркімге бұйыра бермейтін 

нәсіп. 

Есіңдегіні жазуға ақыл-ойдың ұшқырлығы, нақтылық, дәлдік пен 

адалдық қажет. Осы қағидадан ауытқыған жағдайда жанрдың шырайы 

ашылмайды. 

«Әркімнің өз шындығы болады – ақиқат жалғыз» дегендей, 

ойындағысын баяндайтын жазушы өз көзқарасының шеңберінде қалып 

қоймауы керек. Жасыратыны жоқ, кейде жазатын адамың туралы шындыққа 

жанаспайтын небір әңгімені естисің, нақақтың отынан арашаламаққа ара 

түсесің, әділетсіздікпен күреске жадыңды жегесің. 

Ханбибінің өзін сөйлетсек: «Ақын көңілі ешқашан қалыпқа сыйған емес, 

бірде алай, бірде дүлей». Оның естеліктерінен ақындығын ғана емес, қара 

сөзді қатар алып жүретін прозашы екенін аңғардым. 

Күні кеше қол алысып, араласып жүрген батырлар – Бауыржан 

Момышұлы мен Қасым Қайсеновті, жанымыздағы Фариза Оңғарсынованы, 

елден алыста қазақы қанынан айнымаған Кемердегі губернатор інім Аман 

Төлеевті бітім-болмысымен көз алдыма әкелген бұл кітапта, белгілі 

тұлғалардың басынан өткен, біз біле бермейтін оқиғалар шынайы 

баяндалыпты. 

«Мысыр жазбаларынан» бір кезде өзім барып қайтқан көне перғауындар 

отанынан жаңа ғана оралғандай, халқымыздың ұлы перзенті – Бейбарыс 

сұлтан бабамыз басқарған елде тағы бір рет саяхаттағандай әсер алдым. Көзі 

қарақты, көкірегі ояу оқырман да осындай күй кешері сөзсіз. Өйткені есті 

жазған естелік қашан да жақсы. 

Тұрсынбек КӘКІШҰЛЫ, 

Қазақстанның еңбек сіңірген  

ғылым қайраткері, профессор 
 Есенқарақызы Х. Шығармалары. – Астана:  

 Фолиант, 2018. – Т.4. - Эсселер 

 

 

Ханбибідей қыздарымыз көп болсын! 

 

Адам Ата, Хауа Анадан бері жұрт бір-бірімен сұхбаттасып, сырласумен 

келеді. 

Қазақ өмірінде жиырмасыншы ғасырда пайда болған басылым 

беттеріндегі сұхбаттар өз алдына бір ғалам, өзгеше тарих. Сонда да басқа 

жанрларға қарағанда кенжелеп келеді. 

Сұхбатшы тілдесетін адамын сөйлеткісі келсе, өзінің де терең білімді 

болуы, кіммен сөйлесетінін, оның кім екенін жақсы білуі шарт. Мұның өзі 



 

 

шағын зерттеушіліктен асып кететін жұмыс. Әңгімелеушінің алтын уақытын, 

өзінің күміс уақытын босқа сарп етпеу үшін, сұхбат жүргізуші алдын ала аса 

жақсы дайындалғаны жөн. Жарияланым сонда ғана оқырманның 

қанағаттанғандық сезімін оятып, жүрегіне жылылық ұялатады. Әркім өз жан 

сарайына – хан, ішкі дүниесінің құпия бөлмелеріне көлденең көк аттыны 

ендіре бермейді. 

Мен бақытты адаммын. Әсіресе батыр Бауыржанды туған халқыммен 

сырластыру мүмкіндігіне ие болғаным үшін бақыттымын. 1971 жылы 

«Жұлдыз» журналының 2-нөмірінде өзі туралы жазғанымды оқыған 

Бауыржан Момышұлы жөнінде «Ақиқат пен аңызда»: «Баукең разылықпен 

«таудың төбесіне шығып» отырғанын түсіндім» деп жазуым да сондықтан. 

Ханбибінің өлеңдері жақсы, нағыздың өзі. Абайдың «Мен жазбаймын 

өлеңді ермек үшін» дегенін еске түсіреді. Ал қаламдас қарындасымның 

сұхбаттарын оқып, «таудың басына шығып» марқайған сәттерім аз емес. Сол 

үшін ризамын, рахметімді айтамын. Қазақтың Ханбибідей қыздары көп 

болсыншы дейтін тілекші ағасының бірімін. 

Сырласу – өмірдің ең бір қымбат та нәзік көрінісі. Қолыңыздағы кітапты 

парақтау үстінде кейде күліп, кейде жылауыңыз да заңдылық. Себебі, сұхбат 

– адам жүрегінің айнасы. Қаламы қарымды қарындасымның оқырман 

жүрегіне беттеген кітабының жолы болсын! 

 

ӘЗІЛХАН НҰРШАЙЫҚОВ, 

Қазақстан Мемлекеттік сыйлығының лауреаты,  

Халық жазушысы 
Есенқарақызы Х. Шығармалары. – Астана:  

 Фолиант, 2018. -  Т. 5. - Сұхбаттар.  

 

Ақын Ханбибінің тарихтағы жолы 

 

Ханбибі Есенқарақызы – елімізде аты танымал ақын. Жаны жайсаң 

адам. Ақын қарындасыммен жақынырақ таныс болғаным Шымкент 

қаласында ашылып, халқымыздың өткен тарихындағы қайғылы кезең – өткен 

ғасырдың 20-30-жылдарындағы саяси репрессия тарихын халықарасында 

насихаттау ісінде біраз шаруа бітірген «Облыстық саяси қуғын-сүргін 

құрбандарына арналған музейдің» жұмысына байланысты болды. Бұл музей 

– елімізде саяси репрессия тарихына арналған ең алғашқы музейлердің бірі. 

Оның жұмысына мені тартқан сол кездегі облыс әкімінің орынбасары Дархан 

Мыңбай еді. Музейге директор болып тағайындалған Ханбибі 

Есенқарақызымен алғашында телефон арқылы сөйлесіп, кейінірек түрлі 

жиындарда кездесіп жүрдік. Сонда байқағаным, Ханбибі ақын өз жұмысына 

әбден берілген, ақындығына азаматтығы үйлесе қалған ерекше жан екен. 

Маған, әсіресе ұнағаны Ханбибі ақынның тарих шындығына деген 

құштарлығы, Алаш зиялыларына деген құрметі болды. Ол бұл ұстанымын 

атақты «Ақ жол» газетін көп томдық кітап түрінде шығару арқылы білдірді. 

Ханбибі ақын осы жұмысты қолға алғандығын айтқанда, шыны керек, 



 

 

алғашында өз басым күмәндандым, екіталай ойда болдым. Маған бұл күрделі 

жұмысты еңсеру ақын қарындасымның қолынан келмейтіндей көрінді. Менің 

бұл күмәндануым бекер екен. X. Есенқарақызы бұл жұмысты үлкен жігермен 

қолға алып, кіретін есіктерге өжеттік танытып кіріп жүріп, біраз жерге 

жеткізді. Тіпті оны аяқтаудың алдында тұр десе де болады. 

«Ақ жолдың» он томнан асатын кітабы жарық көрді, қалған томдары 

(барлығы 25 том) баспаға даярланды. 

Ханбибі ақын қуғын-сүргін мұражайын басқара жүріп «Ақ жолдың» 

жарық көрген 613 санын Өзбекстан, Мәскеу, Орынбор, Алматы архив, 

кітапхана қорларына іздеу салып, тапты. Бұған қосымша аталған таңырыпқа 

тереңдеп еніп «Қан жүректі қайғылым», «Шыдам бер, сабыр қылайын», 

«Алаш партиясыньщ қайраткерлері», «Алаш арыстары» атты кітаптары 

әлдеқашан оқырман қолына тиді. 

Ханбибі – ақын. Ол ғалым немесе тарихшы емес. Соған қарамай, 

студенттер мен ғылыми ізденісте жүрген азаматтарымыз бен қалың 

оқырманының қоржынына үлкен олжа салды. Өйтпегенде, қай ізденуші қазір 

шетел саналатын Өзбекстан мен Ресейге жол тарта алар еді, солай еткен 

күннің өзінде, баршасының арап әліпбиіне тісі батар ма еді? Қазірдің өзінде 

«Ақ жолда» жарияланған материалдар бойынша, бірнеше ғылыми 

диссертаңиялар қорғалды. Оның әрбірінде ақын қарындасымыздың үлесі бар. 

Ханбибі Есенқарақызы – тек облыс көлемінде іс-шаралармен шектеліп 

қалған жоқ, республикадағы репрессия тақырыбына қалам тартқан авторлар 

мен олардың кітаптарына жіті мән беріп отырды. Алматыда жазылған 

«Аппақ ишан», Атыраудағы «Адай көтерілісі» кітаптарын жазған авторларды 

шақырып, қалың оқырманмен өткізген дөңгелек үстелдің, Алаш тақырыбына 

арналған ғылыми-теориялық конференцияларға тікелей атсалысқан адам 

ретінде, ғалым ретінде тынымсыз еңбек ететін қарындасыма 

ризашылығымды білдіремін. 

МӘМБЕТ ҚОЙГЕЛДІ, 

ҚР Ғылым академиясының академигі 
Есенқарақызы Х. Шығармалары. – Астана:  

 Фолиант, 2018. -  Т. 7.   

 

 Қарындастың қара сөзі 

 

Кемеңгер суреткер, данышпан ойшыл Мұхтар Әуезов құрдас-достың, 

құрбы-достың барынша қымбат болатұғынын, бірақ іні-достың, аға-достың 

айрықшылығы алабөтен екендігін ерекшелей жазған еді. Ханбибі ханымды 

мен дос-қарындас сезінемін. Дос-қарындастың, яки қарындас-достың жөні 

жүдә басқаша. Іні-дос секілді. Бәлкім, одан да өзгелеу. Дос-қарындасыммен 

құрдастардан бетер қалжыңдасамыз. Кейде ауызша, кейде жазбаша 

айтысатынымыз тағы бар. Екеуміз туралы түрлі-түрлі әңгіме қозғалатынын 

білеміз. Білеміз де күлеміз. Әзілге берілсек те, әзәзілге берілгеніміз жоқ. 

Қазақ қара сөзінің қара нары Қалихан Ысқақ көкеміз жетпісінші жылдардың 

ортасында, жас ақын-жазушылардың арасында отырып: «Бір-бірлерің туралы 



 

 

анекдот шығарсаңдардағы айтып, жазып жүріңдер. Бір-бірлеріңнен 

алшақтап, алыстап кетпеңдер. Сендер ырду-дырду да, ру-ру да болмаңдар, 

әдебиет дейтін рудансыңдар» деп еді. Мұндай әңгімені неге қозғады Қалихан 

ағамыз дегендей, онша түсінбегендей күйде кеткенбіз. Енді-енді 

ұғынатындаймыз-ау. 

«Бүкіл дүние жүзіндегі барлық сағатты тоқтатып қойсаң да, уақытты 

тоқтата алмайсың» дегенді бір данышпанның жазбаларынан оқығанбыз. 

Еңкес ауылындағы елгезек Есенқарадайын ұстаздың қара шаңырағында, 

қырқыншы жылдардың ең соңында дүниеге келген дос-қарындасымыз – 

Еңкестің қызы бүгінде елдің қызына айналды. Қаламыңнан айналайын 

қарындас-досымның алған асуы асқақ та айбарлы һәм абыройлы екенін ел 

біледі, әдеби қауым әспеттейді. 

Өлеңі – өзгеше өре-өрісті өрнек. Өрімі бөлек, өркені ерек дүние. Он 

томдығының мына кітабы – қара сөз. Қарындастың қара сөзі. Қайран қалар 

ғажайыптар бұл жанрда да жетерлік. Кезінде «Баукең бата берген. 

Ханбибінің хикаялары хақында» деген дүниемізде дос-қарындас қаламгердің 

«Талант тағдыры» дейтін деректі повесіне біраз-біраз тоқталып 

талдаңқырағанбыз. Ол пікірімізді қайталағымыз жоқ. Одан бергі он шақты 

жылдың ішінде жауһар жырларымен, өткір өлеңдерімен қатар қара сөзді де 

өкпелете қойған жоқ. Талай-талай туынды жаратты. 

«Жібек» повесі – әлі сиясы кебе қоймаған жаңа туынды. Бұл деректі 

повесте автор қазақ өңіріне Кеңес өкіметі орнағаннан кейінгі дәулетті 

қазақтардың малын тартып алып, кәмпескелеп, өздерін жер аударып, бүгін 

халықты бөлшектеп, зардап шеккізгендігін шығарма кейіпкері Жібек арқылы 

нанымды жеткізеді. Қазақ әйелінің қайсарлығы, еңбекқорлығы, ар тазалығы, 

қанша азап шексе де салт-дәстүрге беріктігі повесть барысында жүйелі өріліп 

отырады. 

Стиліне адал, ізденімпаздығына берік, астар-тұспалы тәнті етер 

Есенқарақызын егжей-тегжейлі оқып отырып, бәз бір жазбаларында 

кейіпкерлерін аямай «сойып салыпты-ау», «мені» мен мұндалаңқырап 

кетіпті-ау деп ойлай бастауыңыз мұң екен, өзін де «сойып салып», 

келемеждей жөнеледі. Ал өзін-өзі кекетіп күле білетін адам – керемет адам 

деген пікір бұрыннан белгілі. 

 Алғы сөзді ұзаққа созғымыз жоқ. Кейде кіріспе әңгімені тым көбейтіп 

жіберіп, оқырманға обал жасайтынымыз да болады. Сұңғыла сыншы, ерен 

терең әдебиетші қарындасымыз Әлия Бөпежанованың «Түсіндірме сөздің 

туындыға қиянат жасайтыны жиі кездеседі, ең дауасы – әр адамның өзі оқып 

шыққаны» дегендей бірегей пікірі жадымызда. Өздеріңіздің оқығандарыңыз 

абзал. Қаламың үшкірлене, қиялың ұшқырлана бергей, қарындас-дос. Дос-

қарындас!  

МАРХАБАТ БАЙҒҰТ, 

халықаралық «Алаш» әдеби сыйлығының лауреаты,  

Қазақстанның еңбек сіңірген қайраткері 
 Есенқарақызы Х. Шығармалары. – Астана:  

 Фолиант, 2018. -  Т. 8. – Повестер мен әңгімелер.  



 

 

Сөзі capа, жыры дара ақын 

 

Білетіндер жасының үлкендігіне қарамай Хан-апа атаған Ханбибі 

Есенқарақызы әдебиет әлемінің киелі есігін балауса жырларымен батыл 

ашқанда, алдынан қазақ өлеңінің әйгілі дүлдүлдерінің бірі Төлеген 

Айбергенов күлімдей қарсы алыпты. Көреген көңілмен: 

«Сен шыққан биік жоқ әлі, 

Сен шықпақ биік жоғары», – 

деп, таудай талабымен талпынып, арманшыл, асқақ жүрегімен ақындық 

өріске ұмтылғанда оған дем береді. Сөйте отырып: 

«Талаптар көп қой ғаламда, 

Іздену керек адамға», – 

дейді. Ізден, ізден және ізден. Тұтанған отыңды өшіріп алма, алға ұмтыл 

деп, ағалық ақ пейілімен сәт сапар тілегін білдіреді. Міне, содан бері елу жыл 

зымырап өтіпті. 

Қазақ поэзиясының көгіне көтеріліп, өз туын тіктеген X. Есенқарақызы 

болдым, толдым демей, өзін-өзі қамшылап, үнемі ізденумен, ілгерілеумен 

келеді. 

Өзгелерден ерекшілігі – төпелеп көп жазбайды. Әр сөзге мән береді, 

әрбір өлеңін ең әуелі өзі тояттанып, тұшынатындай құштар ықылас, мөлдір 

сезіммен жазады. Өлеңге деген осы адалдық Айбергеновтей ақыннан 

жұғысқан екен. Сондықтан да поэзиямнан келешегіме баратыны осылар 

болар деген сарабдал оймен өлең-жырларын әбден екшеді, ат оздырғанын 

негізінен екі томға топтастырды. Қай дүниесін де қатал талап тезінен өткізе 

қарайтын қырын бұрыннан да жақсы білуші едім, мына он томдығын 

шығарар тұста білген үстіне біле түстім. 

Хан-апа көлгір сөздің кісісі емес. Барды бардай көретін, өзін де шектеп 

ұстап, өзгенің де шектен шықпай жүргенін, сөйлегенін қалайды. Егер әлдекім 

ол өлшемнен шығып, асып-тасып бара жатса, онда бітті дей беріңіз, Хан-

апамыз Құдайдың өн бойына қондыра ұялатқан мінезімен бетің бар, жүзің 

бар демей, кім екендігіне қарамай отты сөздерімен осып-осып алады. 

Айтыңызшы, кім сөйте алады? Бұл бүгінде өте сирек байқалатын көрініс. 

Өйткені жүрегінің түгі бар, отты, лепті ойы бар адамның – адамы, азаматтың 

– азаматы ғана жасайтын және сондай некен-саяқ тұлғаларға ғана жарасатын 

жаратылыс, ешкімге ұқсамайтын дара болмыс, бітімнің нышаны. Күні кеше 

өзі «Айбарлы атам еді» деп тамаша естелік арнаған батыр Баукең – Бауыржан 

Момышұлы солай емес пе еді?! Хан-апамыз бұл жалғанда жалтақтамай, 

жасқанбай, нағыз адамша тірлік кешкен сол атасынан да қасиет жұқтырған 

екен. Ондай әңгімені осындай оқиғаларта куә болған ел айтады. Мына 

қолыңыздағы кезекті томының «Қуат берді жаныма Сіздің лебіз...» деген 

бөліміне енгізілген авторлардың арнау өлеңдерінен де ол кісінің сондай 

қасиетін және басқа да жақсылықтары мен жарқыраған тұстарын түстеп 

танисыз. Бұл өзіне тәнті болған жұрттың шынайы сыры өлең жыры арқылы 

айқын көрінеді. 



 

 

Арнау жырлар ақиқатпен алқаланып, өрілсе ғана өміршеңдік сипатқа ие 

болады. Осы ойды Хан-апамыздың өзі де айнымас өлшем етіп алған. 

Жинақтағы «Арналады жырым Сізге...» дейтін бөлімдегі арнау өлеңдері, 

міне, осылай деуімізге тірек, дәйек болды. 

Сондай-ақ бұл бөлімде ақынның орыс, украин, өзбек, қырғыз және саха 

(якут) тілдеріне аударылған өлеңдері енгізіліп отыр. 

Қолына қасиетті қалам ұстап, оны өмірлік серік еткен кім-кімнің де әлі 

айтарым бар, жазарым бар дейтін әдеті. Хан-апаның да ойы тежеліп, тоқырай 

қойған жоқ. Жинаған бай білімі де, жинақтаған мол тәжірибесі де, ақындық 

өрнек, өзіндік шеберлігі де жетіп артылады. Сол себепті биіктеген үстіне 

биіктеп, мақсат тұтқан шырқау шыңына шығандап шықты деуге аузым 

бармайды. 

Хан-апамыздың жетпістің жетелі тұсына жетіп, одан кейін сексеннің 

сеңгіріне табан тіреп, толқитын, толықсып жазатын жақұт жырлары мен сара 

сөздері әлі алда. Мен барша қаламдастары мен сүйіп оқитын мың сан 

оқырмандары атынан солай деймін. 

 

БАУЫРЖАН ЖАҚЫП, 

ақын, Қазақстан Жазушылар одағы басқарма   

төрағасының орынбасары,  

ҚР ҰҒА корреспондент-мүшесі 
Есенқарақызы Х. Шығармалары. – Астана:  

 Фолиант, 2018. -  Т. 3. – Өлеңдер, аудармалар 

 

 

Мінез поэзиясы 

 

Өлең өлкесінде үзеңгі қағысып, қаз-қатар келе жатқан Ханбибі 

қарындасымның үріп ауызға салғандай әсем де әдемі, әуезді де балғын 

алғашқы өлеңдеріндегі сезім жаңа сауылған сүттей жұпарлы тазалығымен 

жадымда жатталып қалыпты. 

Алабұртқан армандарының алауы әлі күнге көңілімнің айдынында 

аққудың көгілдіріндей жүзіп, көгімде балапан қаздай қалқитынын әдеби 

кездесулерде жас қаламгерлерге үлгі етіп жүремін. Неге? Сөзіне сүйеніш, 

тіліне таяныш етсін, өресі өссін, өнер тапсын, өмір жасы ұзақ шығармалар 

жазуға талпынсын, өтімі жоқ құнсыз арзандықтан сақтансын, өлі 

өлеңсымақтардан безінсін деймін. 

Ханбибінің қызыл қырманын қырдай еткен қасиет анасы Гүлзия 

Батыршақызынан жұғысса керек. Ол кісінің бір той-томалақта айтқан: 

«Қызыл изен дегенде, қызыл изен, 

Қыз бұралып шығады қызыл үйден. 

Бірге өскен кішкентайдан құрбым едің, 

Шай ішіп кет, құдеке, біздің үйден», – 

деген шумағына шаң жұқпайтындай көрінеді маған. Қазіргі сахнадан 

танымал әнші «Шай ішіп кетсең қайтеді, мен ұсынған кеседен» деп 



 

 

сызылғанда, есіме Гүлзия апаның әлгі төрт жолы оралып, жанымда 

жамырасқан жұлдыздардай жарасым табады. «Бардан ауысады, балдан 

жұғысады» деген осы. 

Көкіректерінде тоғай көктеп, бұлбұл қонақтаған анасы мен қызы 

ғұмырында бір-біріне ұзақ уақыт жарқырата шам жаққанының куәсіміз. 

Оқырманға кербез Көкшетаудан қүш көңілімен тіл қататын Еркеш 

Ибраһимнің қас қағымда жатталған: 

«Бір самал, бір самал өбеледі беттен, 

Алаулай албырт Күн төнеді көктен. 

Қырдағы қойтастың қолтығын суырып, 

Жылғада әндетіп келеді көктем», – 

дегеніне делебеміз қозып, сол көркем көрініске көз тоймай жүргенінде 

Ханбибінің дені тетік төмендегі өлеңіне дидар қосқаным дәтім дәрмен 

тапқаны әлі есімде. 

«Дірілдетіп дүбірлетіп көк белді, 

Нөсер алып келе жатты көктемді. 

Ару – аспан асығыстау көктейді  

Алтын жіппен жыртық қара шекпенді. 

 

Тоз-тоз шекпен бір етегі далақтап, 

Тауға асылып, ұйып қалды қонақтап. 

Анда-санда сүттей әлем көзіне 

Жарқ етеді сайға қашқан жол аппақ. 

 

Алмас семсер тay бөктерін жанай бір, 

Сілтегенде қара жерге қарай бір, 

Дір-дір етті жайлаудағы боз бие, 

Жер тепсініп, кісінеді қара айғыр. 

 

Балапан шөп маңдайына тамшы ұрып, 

Жармасады балағына тал шыбық. 

Жер төсінен көтеріліп қанша гүл, 

Көрпесінен қарғып тұрды қанша үміт». 

 

Жаяу жатып, атты түсіп қарағандай, аса сұлу, жауһар жаратылым бұл! 

Жан құмарын басатын осындай туындылар көбейсе деп тілейсіз! 

Құнтсыздықпен қызаратындардың қызыл сөзі кестелей алмайтын бұл өлеңде 

қызуқандылық та, түрлі түсті бояу да өзара ынтымақтасқан ықыласты ырғақ 

та, өлі өрнекке айналмайтын табиғаттың қыдырлы қозғалысы да бар. 

Әр көктем сайын жаңа ғана жазылғандай сезімте бөлейді. Оқырманды 

өлең оқуға оралтудың оңай жолы қиыннан қиыстыра осылайша жазу ма деп 

ойлайсыз. Иә, жүрегімнің жетегіндегі сөзің ғана ғұмырлы. 

Қиялының өзі шынайы шындыққа негізделген шайырымыздың табиғат 

лирикасындағы тірек нүктелерінің құнарлы қуаты сізді тірліктің мәні мен 



 

 

маңызы туралы жаңа бағыттарға бастайды. Терең идея, мазмұнды мағына 

сыйлайды. Әр өлеңінен адалдық, өзінің мінезіне тән қайшылықтар табамыз. 

«Күн шығып тұр, тағы да қар жауып тұр, табиғилық қалмады табиғатта» 

дегенінде көзге ұратын қақтығыс-соқтығыстар да, айқас-шайқастар да 

байқалмайды. Алайда ежелден келе жатқан жөн-жосықтарымыздың, әдет-

салттарымыздың, ұлттық тұрмысымыздың заңдары, дәстүрлер бұзылғаны 

есіңізге түсіп, желекті жеңілтектігіңіз жел өтіне тасталғандай күй кешесіз, 

жәдігөй жауғыштықтан жиренесіз. «Дәнегіндей өріктің, маған ауа жетпей 

тұр» десе, ықылас-ілтипаттан жұрдай әлеуметтік салмақты сезініп, кең 

қолтық, кең есікті бауырмалдықты аңсайсыз. Кеппе кеудеңіз сынадай 

сығылысып, қысылып-қымтырыласыз. 

Уыз қымыз қылықты қызға өмірдің өрі мен қыры, ойы мен сайы кейде у 

ішкізіп, үнінен улы сусын төгілген, іші-бауыры өртенген кездерін де көрдік. 

Бірақ ақын толыны шайқап төккен байшыкештерге де жеңімен сәлем беретін 

шенеунік сымақтарға да жарамсақтанбады, үйреншікті итіндей жағынып 

үрмеді. Қайта олардың өтін алып, аузына құйғандай жалынды жырлар жазды. 

Шала сауатты бишікештердің шабын шоққа шыжғыра сөйледі, сынаптай 

құбылған, шабуын таппай кетілген тұсы жоқ. Шешен сөздің шебері шоқта 

жатып шарболаттай шыңдалатынына көзімізді тағы да жеткізді. 

Ханбибі поэзиясы – ішкі сарайдың ашықтығы, ләззаты лебіз, сазды 

сарын, көктемнің көркем көрінісі, жаздың жадыра мінезі, күздің солбыр 

суреті, қыстың қысылтаяң ызғары, үмітті сезім, сенімді сабыр, шындықтың 

шырайы, ащы аяныш, найзалы намыс. 

Көлденеңдеген қырсықтың қысымына қысқа күнде қырық рет 

қарсыласатын ақын қарындасымның әдеби ортадағы тұрағы қаймаққа қаптай 

қонған қара шыбындай «өлеңшілерден» аулақта, алыстан тоят тілеп тұр. 

